
xil kasalliklar masalan, gipodinaimya (kam harakatlik), ruhiy charchoqni oldini olish va
boshqalarni oldini olishni ham eng ajoyib vositalaridan biridir.
4. Sportning estеtik tuzilishi va jozibadorligi. Sport qadimdan o`zining jozibadorligi va
mashhurligi bilan ajralib turgan. Maydonda borayotgan o`zaro kurash, bеllashuv
tomoshabinlarda turli xil ruhiy xolatlarni namoyon qiladi, dam oldiradi. Harakatlarning
go`zalligi, tеxnik usullarining o`sib rivojlanishi sportchilar tomonidan uning san'at darajasida
qo`llanishi tomoshabinlarda ko`tarinki ruhiy holatlarni kеltirib chiqadi. Shuning uchun sport
saroylar, o`yingohlar doimo tomoshabinlar bilan to`ladir.
5. Sport kеng ijtimoiy munosabatlar atrofidagi funktsiyasi. O`zaro munosabatlar, jamoalar,
millatlar va xalqaro munosabatlar xalqlar o`rtasidagi o`zaro birlik, tinchlik va do`stlikni
ta'minlaydi. Bundan tashqarii sportchi – sportchi bilan, trеnеr – sportchi bilan, trеnеr va xakam
doimiy o`zaro munosabat va aloqada bo`ladi. Bu maxsus munosabatlar kеng ijtimoiy
munosabatlar tizimiga kiritilgan.
6. Sportni iqtisodiy ahamiyati – funktsiyasi. Sport faoliyatining iqtisodiy samaradorligi asosan
sport bilan shug`ullanuvchilar sog`ligini mustahkamlash, kasallanish darajasini kamaytirish va
ishchanlikni oshirishda namoyon bo`ladi. Bundan tashqari sport musobaqalaridan, sport
inshootlaridan, sport lotеrеyalaridan, rеklamadan moliyaviy tushumlar iqtisodiy ahamiyatga
egadir.
Yuqoridagilardan ko`rinib turibdiki,
sport faoliyatining ijtimoiy funktsiyalari
shug`ullanuvchilar uchun xizmat qilib, alohida shaxs va jamiyat a'zolarining har tomonlama
sog`lom va ijtimoiy barkamol bo`lishi uchun zamin yaratadi.

ПЕДАГОГИК ТЕХНОЛОГИЯЛАР АСОСИДА ЁШЛАРДА АХБОРОТЛАРГА РАЦИОНАЛ
ЁНДАШУВ КЎНИКМАЛАРИНИ ШАКЛЛАНТИРИШ.

З.Қосимова - п.ф.н., доцент-Ўзбекистон халқаро ислом академияси
“Дин психологияси ва педагогика” кафедраси мудири

Аннотация: ушбу мақолада ҳозирги глобаллашув шароитида узлуксиз таълим
тизимида ёшлар онги, руҳиятига информацион хуружларнинг таъсири, уларни бу каби
таҳдидлардан ҳимоя қилишда ахборот коммуникация технологияларининг аҳамияти,
шунингдек, педагог ходимларнинг ахборот маданияти, ахборот технологияларидан
фойдаланиш малакалари орқали ўқувчи ёшларда ахборотларга рационал ёндашув
кўникмаларини ривожлантириш йўллари кўрсатиб берилган.
Калит сўзлар: таълим, ахборот технологиялари, педагог, ахборот хуружлари,
тажриба, ижодкорлик, таълим усуллари, интернет тармоғи, билим, касбий маҳорат,
ташаббускорлик, жаҳон ахбороти тизими, ўқув жараёни.

Аннотация: В данной статье рассматриваются вопросы информационнокоммуникативных технологий и значение их использования в учебном процессе

непрерывного образования. А также приводятся пути развития информационной
культуры педагогов, направленных на нравственное воспитание молодёжи и развития их
навыков рационального подхода к информациям в условиях глобализации.
Ключевые
слова:
образование,
информационные
технологии,
педагог,
информационный взрыв, опыт, творчество, приёмы образования, сеть интернет, знание,
профессиональное мастерство, инициативность, мировая информационная система,
учебный процесс.

Annotation: In this article questions of information and communicative technologies and
value of their use in educational process of continuous education are considered. And also ways of
development of information culture of teachers, their skills of rational application are given in the
practice of information technologies.
Key words: education, information technologies, pedagogue, experience, creativity,
education methods, internet, knowledge, professional skills, world information system, educational
process

Бугунги кунда жамият таълим-тарбия жараёни олдига ўқувчини узлуксиз
ривожлантириш вазифасини қўймоқда. Эндиликда ижодкор, конструктив
фикрловчи, ҳаётий вазиятларни қатъий ёндашув асосида ҳал қила оладиган ўқувчи
шахсини шакллантириш ва ижтимоий ҳаётга тайёрлаш давр талабидир.
Узлуксиз таълим муассасаларида сифатли таълим бериш, биринчи навбатда,
педагог ходимларнинг бой тажрибаси, билими ва касбий маҳорати орқали амалга
оширилади. Бироқ бугунги кундаги ахборотлар, маълумотлар манбаининг
катталиги, пухта замонавий билимни фақатгина дарслик ёки дарс машғулотлари
билан эгаллаб бўлмаслигини, бунинг учун жаҳон ахборот тизимига уланиш, шу
орқали тегишли соҳаларда барча энг янги маълумотларга эга бўлиш мумкинлигини
кўрсатади.
Ахборот асрида жаҳон ҳамжамияти билан тобора интеграллашиб бораётган
Ўзбекистонда бугунги кунда ахборот тўплаш, тарқатиш ва уни тасарруф қилиш
жараёни жадаллашиб бормоқда. Интернет, телевидение, радио, видео, телефон
алоқалари ва шу кабиларнинг ривожланиши ёшлар маънавий дунёсининг илмий,
ақлий, ҳиссий, руҳий, ахлоқий, мафкуравий, сиёсий, иқтисодий, ҳуқуқий, экологик,
эстетик, бадиий, диний каби кўп қиррали таркибий қисмларига доимий таъсир
этиш воситаларига айланди.
Ушбу ҳолат инсонга зарар етказадиган қуролнинг янги тури кашф
қилинганидан дарак беради. Бу қурол информацион хуруждир. Айрим кучларнинг
саъй-ҳаракатлари билан ахборот ҳарбий снарядга, оммавий ахборот воситалари эса
тажовуз қуролига айлантирилмоқда. Бундай қурол ёрдамида олиб бориладиган
ахборот урушида инсоннинг онги ва қалби нишонга олинади. Гарчи ахборот дайди
ўқ сингари инсонни жисмонан йўқ қила олмаса-да, унинг қўпорувчилик кучи,

келтирадиган зарари ҳар қандай оммавий қирғин қуролидан кам эмас. Чунки бу
қурол ёрдамида онгга берилган зарбалар кишини адаштиради, уни ўз манфаатига
зид ҳаракат қилишга ундайди, демак, инсонни бошқариш, унинг устидан
ҳукмронлик қилиш яъни руҳий манипуляция қилиш имконини беради.
Ахборот уруши биз билган урушлардан қатор жиҳатлари билан ажралиб
туради. Биринчидан, ахборот уруши анча камхарж-қўшин сақлашни, қурол-яроғ
сотиб олишни талаб қилмайди. АҚШнинг собиқ Президенти Ж.Картер ҳам
“Тарғиботга сарфланган 1 доллар -қуролланишга сарфланган 10 доллардан
самаралироқ” деб бежиз таъкидламаган. Иккинчидан, ахборот уруши ҳеч қандай
чегараларни тан олмайди. Тўғри-да, интернет, сунъий йўлдош орқали алоқа,
оммавий ахборот воситалари ҳукмронлик қилаётган бугунги дунёда ахборотни
божхона кўригидан ўтказиб, сарагини-саракка, пучагини–пучакка ажратишнинг
иложи йўқ. Бироқ, энг ташвишлиси, бу урушда рақибни жисмонан йўқ қилиш эмас,
уни ўзига маънан бўйсундириш мақсад қилинади. Ахборот урушида инсон онги,
миллат руҳияти нишонга олинади. Бу урушда бинолар зарар кўрмаса, одамлар
ўлдирилмаса, моддий бойликларга шикаст етмаса-да, унинг мафкуравий, маънавий,
руҳий зарарини ҳеч нарса билан қоплаб бўлмайди. Устига-устак ахборот урушини
бошлаганлар нафақат миллат турмуш тарзини, балки унинг яхшилик ва ёмонлик,
оқ ва қора, савоб ва гуноҳ, рост ва ёлғон ҳақидаги тасаввурларини ҳам ўзгартиришга
уринади.
Ташвишланарли жиҳати шундаки, аксарият ҳолларда ёш йигит ва қизлар
информацион хуружнинг асосий объектига айланмоқдалар. Чунки, турли
мамлакатларда файласуф ва социологлар томонидан амалга оширилган
тадқиқотларнинг натижаларига кўра, 11-18 ёшдаги йигит ва қизлар ташқи ғоявий
таъсирларга тез берилувчан бўладилар. Бу ёшдаги йигит ва қизларда танқидий
тафаккурнинг яхши шаклланмаганлиги боис уларнинг онгига исталган нормаларни
сингдириш мумкин.
Ёшлар онги ва фаолиятини назорат остига олиш мақсадида амалга
оширилаётган ғоявий таъсир қуйидаги воситаларга таянмоқда:
Ёшларнинг интеллектуал салоҳиятига таъсир қилиш учун кўнгилочар
теледастурлардан кенг фойдаланилмоқда. Телерадиокомпаниялар нафақат турли
реалити-шоулар, ток-шоулар, камеди-клаблар сценарийсини тузиш, балки уларни
экспорт қилиш билан шуғулланмоқдалар. Масалан, Россия телеканалларида
намойиш этилаётган “Пусть говорят”, “Дом-2” реалити-шоуси 50 дан ортиқ
мамлакатларнинг телеканалларида намойиш этилаётган сценарийнинг атиги бир
версиясидир холос. Бундай реалити-шоулар Ғарб жамиятини ич-ичидан емириб
бораётган иллатларни тарғиб ва ташвиқ этмоқда, ёшларни ахлоқсизлик сари
ундамоқда. Сунъий йўлдошлар ёрдамида ахборот узатиш имкониятлари кенгайиб
бораётган бир шароитда ўзбек йигит ва қизлари ҳам ушбу таҳдиддан холи қола
олмайдилар.
Ёшларнинг ўзи яшаб турган жамиятга негатив муносабатни шакллантириш
учун салбий ахборотлардан кенг фойдаланилмоқда. Бешта умуммиллий
телеканалига эга бўлган мамлакатда информацион дастурлар кунига ўрта ҳисобда

302 та негатив маълумот эълон қилади. Масалан, информацион кўрсатувлар, турли
газеталарда “Хориж янгиликлари” рукни остида берилаётган маълумотларнинг
аксарият қисми негатив характерга эга.
3. Ёшлар руҳиятига салбий таъсир кўрсатувчи воқеаларга асосланган
фильмлар ва китоблар тарқатилмоқда. Бугун юзлаб телеканалларда намойиш
этилаётган, минглаб видеокассета, лазер дисклари воситасида тарқатилаётган
жангари фильмларнинг асосий ғояси шундай телеканалларда тасодифий олинган
бир кунда намойиш қилинган фильмларда 160 та муштлашув, 202 та қотиллик, 6 та
ўғрилик, 10 та зўрлаш, 66 та ичкиликбозлик саҳналари учрайди.
Негатив воқеаларга бой китобларнинг тарқатилаётгани ҳам бундан кам эмас.
Масалан, Евгений Сазоновнинг етти китобдан иборат “Мен қонундаги ўғри” деб
аталмиш романининг лейт-мотивини “адолат ўғрилар қўлида” деган фикр ташкил
этади. Бундай фильм ва романлар жиноятчилик ва ахлоқсизликни тарғиб қилади,
холос.
4. Умумэътироф этилган нормаларга тўғри келмайдиган рекламалар
миқдорининг ошиб бораётгани ҳам йигит ва қизлар жисмоний ва руҳий ҳолатига
салбий таъсир кўрсатади.
Ачинарлиси шундаки, турли маҳсулотлар рекламаси (айтайлик, “Баунти”
конфети, “Спрайт”, “Кола” ичимликлари рекламаси), мутлақо ахлоқсиз
принципларга асосланади. Рекламалар узайиш частотаси, шовқин-сурони метиндек
соғлиқни ҳам емириб юбориши ҳеч гап эмас.
“Жаҳондаги информацион баланснинг ривожланган мамлакатлар фойдасига
ўзгараётгани, глобал комьютер тармоқларининг шитоб билан ривожланаётгани
ушбу воситаларнинг имкониятларини янада кенгайтирмоқда. Масалан, ҳозирги
даврда сунъий йўлдош ахборот узатишнинг энг қулай ва самарали воситаси бўлиб
қолди. Аммо у қулай бўлса-да, “чўнтак-боб” эмас: жуда катта маблағ талаб этадиган
сунъий йўлдошга ҳамма давлат ҳам эгалик қилолмайди. Шу боис фазодаги сунъий
йўлдошлар бир нечтагина давлатга қарашли: АҚШ (30 та), Япония (21 та), Россия (12
та), Хитой (9 та), Ҳиндистон (9 та)” [4. -Б.6-7]
Хуллас,
ахборот
узатишнинг
асосий
воситаси
ривожланган
мамлакатлар қўлида тўпланмоқда. Натижада бу мамлакатлардаги айрим сиёсий
кучлар юқорида баён этилган воситалар ёрдамида жаҳон ёшларининг онги ва
фаолиятини назорат қилиш имкониятига эга бўлмоқдалар.
“Компьютерлар борасидаги рақамлар ҳам шундан далолат беради. Айтайлик,
Сан-Маринода ҳар минг кишига 727, АҚШда 554 компьютер тўғри келади. Россияда
бу кўрсаткич бор-йўғи 43 ни ташкил этади. Африкадаги аҳволни-ку қўя туринг. Бу
ҳол ҳам яна ўша оқибатга олиб келмоқда. Жаҳон ахборот бозоридаги ахборотлар,
кўрсатувлар, эшиттиришлар, рекламаларнинг аксарият қисми ривожланаётган
мамлакатлар улушига тўғри келмоқда. Боз устига, тарқатилаётган маълумотлар ва
ахборотларнинг катта қисмида зиғирдек ҳам ахлоқ йўқ. Масалан, “Рамблер”
ахборот излаш системасида жами 317537 та порнографик сайт бўлиб, уларда 8029267
та материал тўпланган. Ўзбекистонда ҳам Интернетдан фойдаланувчилар сони
тобора ўсмоқда. Маълумотларга кўра 1999 йил охирида Ўзбекистонда интернетдан

фойдаланувчилар сони 80 минг кишидан ошмаганди, шундан мунтазам
шуғулланувчилар (ҳафтасига камида 1 марта) 30 минг киши эди. 2003 йилнинг 1
январидан мамлакатда 275 мингта, 1 августда 353,1 мингта, 1 октябрда 407,5 мингта
интернетдан фойдаланувчилар қайд қилинган. Буларнинг 80% ни эса ёшлар ташкил
қилади” [4. -Б.6-7] .
Ёшларда жозибали кўнгилочар нарсалар ва зарарли ғояларга, яъни “бегона
маданиятга” берилувчанлик ўта кучли. “Бегона маданиятга” меҳр қўйиш эса
маънавий манқуртликка олиб келади. Шу боисдан ҳам ҳар қандай мамлакатда ўз
келажаги ҳисобланган ёшларни асраб-авайлашга, бегона қадриятлар, руҳият ва
ғоялар таъсиридан сақлаб қолишга алоҳида эътибор берилади.
Ёшларни информацион хуружлардан асрашнинг бугунги кунда ҳам
педагогик, ҳам психологик жиҳатдан кўплаб восита ва методлари ишлаб
чиқилмоқда. Ёшлар масаласи давлат сиёсати даражасига кўтарилганлиги,
юртбошимизнинг 2014 йил 6 февралдаги “Ўзбекистонда ёшларга оид давлат
сиёсатини амалга оширишга қаратилган қўшимча чора-тадбирлар тўғрисида”ги
2124-сонли Қарори мамлакатимизда ёшларнинг маънавий-ахлоқий тарбияси,
уларнинг
ҳуқуқ
ва
бурчларини
англаш
масалаларига
эътибор
қаратилаётганлигининг ёрқин исботидир.
Ушбу вазифаларни юқори даражада ҳал этиш мақсадида таълим муассасаси
раҳбариятидан бошлаб ўқитувчилар (психологлар, етакчилар)гача компьютер
саводхонлигини ошириш, ахборот технология тизимининг мазмун-моҳиятини
ўргатувчи
доимий
харакатдаги
ўқув-семинарларини
ташкил
этиб
келинаётганлигини эътироф этиш лозим.
Шу билан бир қаторда педагог ходимлар учун тажриба алмашиш, малака
ошириш, муҳими, ўз фани доирасидаги энг сўнгги жаҳон янгиликларини билиб
боришни таъминловчи жаҳон ахборот тизимидан эркин фойдалана билиши –
замонавий мактаб ўқитувчиси учун зарурлиги, жаҳон таълимий ахборот тизимини
интернет тармоғи орқали мунтазам таҳлил этиб бориш, уларнинг кундалик дарсга
тайёрланиш машғулотлари қаторида туриши лозим.
Мустақил фикрлаш, ижодкорлик ва интеллектни ривожлантирувчи
компьютер техникасига асосланган таълим усулларини кенг қўллаш сифатли ва
самарали таълим беришнинг истиқболли йўли эканлиги педагогик амалиётда
тасдиқланган.
Педагогларнинг хулосасига кўра, инсоннинг қандай шахс бўлиб етишиши 15%
ирсиятга, 40% муҳитга, 45 % тарбиянинг таъсирига боғлиқ бўлар экан. Сиёсатшунос
олим Қ.Қуранбоевнинг таъкидлашича: “... фарзанд тарбиясини тўғри амалга
ошириш учун ота-она оилада соғлом муҳит яратиши зарур. Ота-оналар ўз
фарзандларига ҳар томонлама ўрнак бўлишлари катта аҳамиятга эгадир.
Шукроналикни узлуксиз ва узвий амалга оширишда оила тарбиясини мактаб
таълимига узвий боғлаш жуда зарур. Оилада олинган илк тарбиявий сабоқлар
мактабда фанлар мазмунида чуқурроқ мустаҳкамлаб борилади. Оила, мактаб,
маҳаллада барқарорлашган юксак маънавий-ахлоқий фазилатлар теран тафаккурли
баркамол шахсни камолга етказади” [3. -Б.5].

Узлуксиз таълим тизимини илғор педагогик технологиялар асосида ташкил
этиш, педагогик жамоада таълим инновацияларини излаш, уларни қўллаш
натижасида
таълим
самарадорлигини
ошишига
эришаётган
таълим
муассасаларининг тажрибаси шуни кўрсатадики, янги педагогик технологиялар
тизимини яратиш ва ундан самарали фойдаланишнинг асосий омиллари
қуйидагилардан иборат:
таълим муассасаси жамоасида ижодий муҳит яратиш, педагог ходимлар
орасида ташаббускорлик ва янгиликка бўлган қизиқишни орттириш;
таълим соҳасидаги ижодкорлик, янгиликларни қабул қилиш ва кенг ёйиш
учун ижтимоий-иқтисодий шароит яратиш;
ўқитувчиларнинг изланувчанлик фаолиятларини рағбатлан-тириш, уларни
ҳар томонлама қўллаб-қувватлаш механизмини ишлаб чиқиш;
таълим соҳасидаги истиқболли лойиҳаларни ўқитиш тизимига жорий этиш,
тўпланган янгилик ва тажрибаларни таълим жараёнига сингдириш.
Таълим бериш маҳорати, яъни ўқитиш усулини тўғри танлаш, ўқувчиларни
дарсга қизиқтириш ва фаоллаштириш, эгаллаган билимларини кўникмага
айлантириш, ҳақиқий педагогик жараённи шакллантириш, ўқувчини мустақил
ишлаш ва ижодий фикрлашга йўналтириш, у билан дўстона мулоқотни
таъминлаш, оғзаки ва ёзма нутқ маданиятини ривожлантириш, ўқув фаолиятини
адолатли баҳолаш муҳим аҳамиятга эга. Ўтиладиган ҳар бир мавзунинг таълим
мақсадига мослиги, ўқув предметлариаро ҳамда мавзулараро алоқадорликни
таъминлаш, ўқув материалларини интеграллашган ҳолда ўқувчиларга тақдим этиш
имкониятлари, ўқувчининг эркин фикрлаши, муҳокама-мунозараларда ўзаро
ҳурмат асосида киришишини таъминлаш, уларни фаоллаштириш, ижодий
изланишларга йўналтириш, яратувчанликка ундаш, тарбиялай олиш маҳорати,
яъни ўз фикрини мустақил баён қила олишга рағбатлантириш, ўз фикрини
исботлаш ҳамда ўзининг нуқтаи-назарига бошқаларни ишонтира олиш
сифатларини таркиб топтириш зарур.
Ўқитувчининг касбий тайёргарлигига қўйиладиган талаблар қуйидаги
омиллар билан боғлиқ ҳолда изоҳланади:
ўқув жараёнининг ўзига хос хусусиятлари ва ўқитувчи томонидан
ўқувчиларнинг руҳий-педагогик қўллаб-қувватланиши;
ўқитувчининг психологик-педагогик тайёргарлиги;
ўз фанини чуқур билиши, касбий омилкорлиги;
илғор педагогик ва ахборот технологияларини билиши;
компьютер билан ишлай олиши;
касбий ахборот манбалари сифатида илмий-услубий адабиётлар билан
танишиб бориши;
таълим тизимида амал қиладиган меъёрий ҳужжатларни билиши.
Педагогик
технологиянинг
марказий
вазифаси
ўқувчи
шахсини
ривожлантириш орқали таълим мақсадига эришишни таъминлашдан иборатдир.
Педагогик технологияни танлаш дарс ва тўгарак машғулотларида қайси даражадаги
билим ва кўникмаларни ўзлаштириш назарда тутилганлигига боғлиқдир.

Таълим жараёнининг дидактик таркиби қуйидаги педагогик технологияларни
ажратиш имконини беради: а) муайян ўқув– тарбия мақсадларини бажаришга асос
бўладиган омилларни яратишга асосланган педагогик технология; б) фаолият
кўрсатишга асосланган педагогик технология.
Таълим-тарбия жараёни бутун машғулот давомида ўқувчи фаоллиги ва
қизиқувчанлигини мунтазам равишда ривожлантириб боришни кўзда тутади. Ўқув
омилларини яратишга асосланган педагогик технология ўқувчиларни тезкорлик
билан ўқув ёки амалий машғулот (ёки тўгарак машғулотлари) фаолиятига жалб
қилиш имконини беради. Акс ҳолда, заиф, етарли даражада тушунарли бўлмаган
ёки аниқ натижани кўзламаган топшириқлар машғулотнинг самарасиз
якунланишига олиб келади.
Педагогик муносабатнинг таркибий қисми бўлган мулоқот (коммуникатив
фаолият) ни қуйидаги шакл асосида самарали ташкил этиш мумкин: педагогик
жараённи лойиҳалаштириш, ўқувчилар гуруҳи билан мулоқотга киришиш,
бевосита мулоқот (коммуникатив ҳамкорлик)ни ташкил этиш, ривожлантирувчи
педагогик жараёнда мулоқотни бошқариш, кўзда тутилган фаолиятни амалга
ошириш давомида мулоқот тизимини лойиҳалаштириш.
Педагогик технологияни ўқув жараёнига фаол татбиқ этиш ҳисобига, таълим
жараёнининг рағбати (мотивацияси) кучайтирилиши мумкин. Маълумки, тайёр
ҳолда олинган билимлар, одатда, уларни амалиётда қўллашни қийинлаштиради, бу
айниқса, аниқ масалаларни ечишда намоён бўлади. Шунинг учун билим, кўникма ва
малакаларни ўзлаштиришда ўқувчиларнинг бевосита фаолият кўрсатишлари талаб
этилади. Бу муаммонинг ечими бошқарувга асосланган педагогик технологиянинг
қўлланиши билан боғлиқдир.

